
Hitz beste

Anjel Lertxundi

Don Tonto

Tonto bati Don Tonto deitzen bazaio behin eta berriro, tontoak sinistu egiten du rol berria. Hazi egiten da eta puztu. Esateko esaten dizkiotenak esaten ditu; idatzi dizkiotenak, berak idatzi dituela uste du; ulertzen ez dituen hitzak erabiltzen ditu, berak asmatuak balira bezalako naturaltasun batez. Ez da ohartzen Don Tonto deitzen diotenek beren interesak defendatzeko deitzen diotela horrela, ez da konturatzen txotxongilo bat dela haien haritan.

Espezimen dontsua politikan loratzen da batez ere, politika dute habitat gozoena, politikak hain maiteak dituen mikrofonoen eta kameren aurrean garatzen dute ondoen beren artea. Tontakeria sekulakoenak esanagatik ere Don Tonto deitzen hasi zirenek berean segitzen baitute, Don Tontok historiara pasatuko dela uste du, baina ez txotxongiloen historiara, estatistenera baizik. 

Ingurukoek Don Tonto deituagatik ere tonto totala izaten segitzen du nabarmen. 

